
Татар бүлеген тәмамлап, телевидение йолдызы булам
     Тыныч аяз кичтә күккә карап, андагы йолдызларны күзәтергә яратам. Бик озак карап торганнан соң, иң ерактагысына, иң яктысына үреләсем килә. Җирдә басып торган кеше, әлбәттә, йолдызлардан бик ерак тора. Ә ни өчендер, әнә шул еракта балкыган якты йолдызлар җир кешесен үзенә тарта. Буй җитмәслек хыяллар булса да, әлеге уйлар күңелгә тынгылык бирми. Әлеге теләкне ничек тормышка ашырырга икән дигән фикер башта чуала. Күккә менеп, андагы якты йолдыз урынын алырга мөмкин түгел икәнлеген акыл аңласа да, йөрәкнең тиз генә сер бирәсе килми. Уйлап карасак, бүгенге яңалыклар заманында кайсы гына яшь кешенең таныласы, үз исемен бөтен дөньяга танытасы килми икән? Шундый хыял утында янган миллионнар кебек үк минем дә үз исемемне күпләргә танытасым килә. Моны, әлбәттә, төрле юллар аша тормышка ашырырга мөмкин. Хәзерге заманда мөмкинлекләр тагын арта бара. Берәүләр танылган җырчы, икенчеләре эшмәкәр, өченчеләре дәүләт эшлеклесе урынын яуларга омтыла. Шәхсән мин телевидение йолдызы булу турында хыялланам. Ни өчен дисезме? Һәр кеше иртән йокыдан торуга ук телевизорга үрелә. Берәүләр урамга чыгар алдыннан һава торышы белән кызыксынса, икенчеләрен яңалыклар кызыксындыра, өченчеләре исә җыр тыңлап рухланырга тели. Мультфильм, һичшиксез, бала күңелендә дәрт уята. Шулай булгач, кайсы гына тапшыруны карасак та, рәхәтләнеп ял итәбез. Бүгенге көндә телевидениеның мөмкинлекләре бик зур. Төрле темаларга кагылышлы тапшырулар әзерләргә, танылган кешеләр белән әңгәмәләр корырга, халыкны кызыксындырырлык материаллар тупларга мөмкин. Минем дә хыялымда туган бер теләк бар. Ул – мәктәпне тәмамлагач, югары белем алган яшь белгеч буларак, телевидениедә үз көчемне, мөмкинлекләремне, сәләтемне сынап карыйсым килә. Чын дөресен әйткәндә, хыяллар күктәге йолдызларга тиң – минем дә танылган йолдыз буласым килә. Билгеле, җир кызы булып күктә яну өчен хыял гына җитми, гади балага танылу өчен бик нык тырышырга туры киләчәк. Шулай да яшь йөрәккә тынгы бирми торган хыялларны да юкка чыгарасы килми. Мондый хыялларның тууына да минем буыннар, чорлар арасындагы бәйләнеш, гасырлардан-гасырларга күчә торган тәҗрибә белән кызыксынуым сәбәпче булды. Балалар бакчасына йөри торган сабыйдан башлап, үзенең башкарган эш-гамәлләренә нәтиҗә ясап, тормыш тәҗрибәсе белән уртаклаша алыр яшькә җиткән өлкән буынга кадәр берничә буынны берьюлы очраштыра торган тапшыру әзерлисем килә. Әнә шулай итеп, “Буыннар очрашуы” кемнәргәдер үрнәк, кемнәргәдер сабак бирер иде дияр идем. Анда төрле һөнәр ияләренең катнашу мөмкинлеге булыр иде. Әлеге тапшыру аша бала күңелендә нәрсә ятканын да белергә, яшьүсмернең проблемаларын ачыкларга, яшьләрне нәрсә кызыксындыруын, урта яшьтәгеләрнең яшәү мәгънәсен ничек аңлауларын күзәтергә, өлкән буынның тормыш тәҗрибәсен өйрәнергә, аксакалларның сер сандыгын да ачарга мөмкин булыр иде. Мондый теләкне тормышка ашыру өчен күп укырга, төрле һөнәр ияләре белән очрашырга, очраша торган буыннар яшәгән чор тарихын өйрәнергә кирәк, телне, әдәбиятны белү дә мөһим. Шуңа күрә, татар бүлегендә уку әлеге юнәлештә белем туплау өчен бердәнбер мөмкинлек дип уйлыйм. Шулай ук, мондый тапшыруны әдәби әсәр геройлары үрнәгендә мисаллар белән дә баетырга мөмкин булыр иде.
     Телевидениегә чыккан кешенең сөйләме дә аңлаешлы булырга, фикере халыкка төгәл җиткерелергә тиеш. Әлеге яктан да татар бүлегендә укуның әһәмияте югары, чөнки, анда сәнгатьле сөйләм, нәфис сүз, сүз сәнгатенең нечкәлекләре өйрәнелә дип уйлыйм. Сүз сәнгатенең серләрен тирәнтен өйрәнгән кеше сөйләм белән башкаларны да җәлеп итә ала дип ышанасы килә. Хыяллары тормышка ашмаган кеше канаты каерылып оча алмыйча иптәшләреннән аерылып калган кошны хәтерләтә. Шундый уйлар күңелгә килгәндә бигрәк куркыныч булып китә. Куркыныч уйларны куганда, үзеннән-үзе хыялларга чумасың. Хыяллар дөньясында гына яшәү мөмкин түгел икәнлеген акыл искә төшерә дә, кабат реаль тормышка әйләнеп кайтасың. Шул чакта җир кызының йолдызларга үреләсе килү теләге сүнмәсен өчен нишләргә кирәк икән дигән сораулар күңелгә кабат тынгылык бирми. Татар бүлегенең бүгенге көндәге мөмкинлеге шушы хыялларны тормышка ашырырлык микән, дигән сорау да читләтеп үтми. Минемчә, йолдыз булу өчен теләк, талант белән бергә төпле белемле булу да кирәк. Белем алу һәр кешенең үзеннән торса да, ныклы һөнәри белемне көчле белгечләр генә бирә ала. Әгәр дә әлеге бүлектә шундый мөмкинлекләр бар икән, мин татар бүлеген тәмамлап, һичшиксез, телевидение йолдызы булачакмын. Мин әзерләгән тапшыруларны карап кечкенәләр үрнәк алса, өлкән буын сокланса, нинди яшьтә булуына, җәмгыятьтә нинди урын тотуына карамастан, һәркем өчен кызыклы, кирәкле һәм файдалы тапшыру әзерләү мөмкинлеге була икән, мин инде танылачакмын. 

     Бүгенге көндә исә гади җир кызының җирдә яшәп йолдызларга үреләсе, андагы йолдызларның җылылыгын тоясы килә. Бу теләкләр айлы аяз кичтә үзеннән-үзе урамга тарта. Кичке шәһәр урамы аша салмак адымнар белән атлап барганда татар телен һәм әдәбиятын өйрәнә торган уку йорты янында сизмәстән тукталып калам. Әлеге уку йортының шәһәребезгә нур биреп торуы күңелгә җылылык өсти һәм кабат хыял дөньясына чумам.  

